
Kirish. Milliy kashtachilik xalq amaliy sanʼatining eng qadimiy turlaridan boʻlib, bu 

hunar maʼlum tarixiy davrlarda kishilarning oʻz uyi, turmushini chiroyli qilish istagi tufayli 

yuzaga kelgan. Oʻsha davrda ham ayollar hozirgidek goʻzallikka intiluvchi, har bir rangning 

tovlanishidan bir kashfiyot yaratuvchi boʻlishgan. Ular uylarida oʻtirib, ozodalik va bola 

tarbiyasi bilan shugʻullanishgan. Voha ayollari boʻsh vaqtlarida matoga turli rangli iplar 

yordamida bejirim gullar tikishgan. 

Kashtalardagi oʻziga xos etnik xususiyatlarni yoritishda ijtimoiy tabaqalar, turli yoshga 

xos boʻlgan kiyimlar, unga bogʻliq urf-odatlar, turli jinslarga oid kiyimlarga tikilgan kashtalar 

tahlili muhim ilmiy-nazariy ahamiyat kasb etadi. Shu bois, muammolarning yechilishi maʼlum 

bir xalq yoki bitta etnografik mintaqada yashovchi bir nechta xalq etnik tarixi, madaniy 

anʼanalari va etnomadaniy aloqalarini tahlil etishda boy va qimmatli maʼlumotlar beradi.  

Mavzuga oid adabiyotlar tahlili. Xalqimizning qadimiy milliy anʼanalari hisoblangan 

kashtadoʻzlik buyumlarini oʻzida mujassamlashtirgan Qashqadaryo vohasi kashta naqshlari 

oʻziga xosligi, etnografik va faktik materiallarga boyligi bilan ajralib turadi. Kashtalar 

umumoʻzbek kiyimlari kabi asrlar davomida shakllanib, rivojlanib kelgan. Uning shakllanish 

jarayoniga xalqning turmush tarzi va ijtimoiy sharoiti, qoʻshni va boshqa xalqlar oʻz taʼsirini 

koʻrsatdi. Bunday oʻzgarishlar voha kashtachiligining umumiy koʻrinishida ham oʻz aksini topdi 

(ularga yangi naqsh elementlari kirib kelgan). 

Mustaqillik yillarida Oʻzbekistonda xalq badiiy hunarmandchiligi va amaliy sanʼatini 

yanada rivojlantirish uchun yetarli imkoniyatlar yaratildi. Bu esa kashtadoʻz hunarmandlarning 

ijodiy mehnat faoliyatiga xos gʻayrat-shijoat bilan ishlashlariga, samarali faoliyat yuritishlariga 

keng yoʻl ochib berildi. 

Taʼkidlash joizki, bundan yuz yillar oldin momolarimiz tikkan kashtalar butun zamonlar 

davomida sayqal topib, hamon insonlarga estetik zavq bagʻishlamoqda. Ayniqsa, hozirgi kunda 

mana shunday kashtalarning yangicha koʻrinishda, hajmda va ranglarda yaratilishi mazkur 

hunar turida yangicha oʻzgarishlar vohada kashtachilikning oʻziga xos rivojlanish 

xususiyatlarini koʻrsatadi.  

Xalq kashtachiligini oʻziga xos sanʼat, hunar sifatida oʻrganish hozirgi zamon talablaridan 

biridir. Masalan, Shahrisabz shahridagi “Hujum” fabrikasining Yakkabogʻ tumanidagi filialida 

asosan zardoʻzlik, kashtachilik, popur, tikuvchilik kabi hunarlar mohir kashtadoʻzlar tomonidan 

yosh qizlarga oʻrgatilib kelinmoqda. Kashtachilik va popur boʻlimida qizlar qoʻlda kashta 

tikishar ekan. Iroqi kashta kanvada (mato) tikiladi. Masalan, iroqi hamyon (20-25 sm) uchun 

astarsiz kanava mato tanlanadi. Tikishni boshlashdan oldin esa mijja qilib oʻlchab olinadi va tish 

deb ataluvchi naqsh solinar ekan[1]. Demak, bundan qadimiy anʼanalar davom etayotganligini 

koʻrishimiz mumkin. 

Iroqi kashta 6 nusxadan (shopqilich, minora, oftobparast, oynakcha, toʻpcha, gilamcha) 

iborat boʻlib, matolar asosan Toshkent va Urgutdan olib kelinar ekan. Iplari asosan shoyi pilla 

boʻlib, Buxoro Toshkentdan olib kelingan. Ipaklarning ishlatilishiga keladigan boʻlsak, birgina 

kashtalarning oʻzida 8 xil ipakdan foydalanishar ekan. Fabrikani 1976-yilda Jalolova Mohiniso 

tuzgan va ishni 8 nafar kishidan iborat qizlar jamoasi orqali boshlagan. Asosan ishni turli 

naqshlar orqali qalpoq tikkanlar[2].  

Kashtadoʻz Yulduz Mamadiyorovaning asli kasbi oʻqituvchi (chet tili) boʻlgani uchun 

unga kashtachilik maktabini ochish unchalik qiyin boʻlmadi. Shuningdek, u momolaridan 

oʻrgangan hunar turi kashtachilikni yoshlarga oʻrgatish, yangi ish oʻrinlari yaratishni maqsad 

qilib markaz qoshida “Shahrisabz iroqi kashtachilik guruhi” ni tashkil etadi. Atrofida 

hunarmand va hunar oʻrganishga ishtiyoqmand xotin-qizlarni yigʻib, kashtachilik mahsulotlari 

tayyorlashni keng yoʻlga qoʻydi. Hozirgi kunga kelib nafaqat Oʻzbekistonda balki xorijliklarning 

ham kashtadoʻzlikka qiziqishlari kun sayin ortib bormoqda. Yulduz Mamadiyorovaning 

“Shahrisabz iroqi kashtachilik guruhi” maktabi ayni kunlarda bir qancha xorijiy mamlakatlar 

bilan oʻz tadbirkorlik ishlari bilan ularni qiziqishlarini orttirdi. Masalan, Germaniya, Buyuk 

Britaniya, Fransiya kabi bir qator mamlakatlardan buyurtmalar qabul qilib mahsulotlar chet 

ellarga ham chiqarishga muvaffaq boʻldi. Kashtachilikning ulkan ravnaq topishiga oʻzining 

beqiyos xizmatlari bilan katta hissa qoʻshgan kashtadoʻzning shogirdlari Shohista Meyliyeva, 

Muhayyo Nizomxoʻjayeva va Dinara Ochilovalarni aytish mumkin[3]. 

Qarshi tumani Potron qishlogʻida yashovchi Qovchin urugʻidan 1944-yilda tugʻilgan 

Qarshiyeva Halima opa kashtadoʻzlarning toʻrtinchi avlod vakili hisoblanib, iroqi uslubida 

qoʻlda igna bilan tikadilar. Kashta mato oq surpni koʻchmanchi loʻlilardan sotib olishgan. Iplarni 

ipak qurtidan olishgan[4].  

XIX asrning 80-yillarigacha soʻzanalar xonaki “oq karbos” ga yoki sariq rangli matoga 

tikilgan boʻlsa, mustaqillik yillarida anʼanalarning qayta tiklanishi munosabati bilan kanva 

matosiga tikilmoqda. Aynan hunarmanchilikka doir, kitoblarda odamlar qoʻlida saqlanib 

qolgan kashtalar asosida qadimiy kashtachilikni bir qancha koʻrinishlarini hunarmand xotin-

qizlarning saʼy-harakatlari natijasi bilan qaytadan tiklash imkoniyati boʻldi.  

1926-yilda hunarmandchilik korporatsiyasi artellarida kashtachilik sexlari tashkil etila 

boshlandi[5]. Bunda asosan qoʻl kashtachiligi anʼanalaridan chekinilib, mashina kashtasiga xos 

eklektik uslubdagi kashtalar yaratila boshlandi. Bu esa oʻz navbatida anʼanaviy milliy 

kashtachilikning qayta rivojlanishiga toʻsqinlik qildi. Hatto, kashta matolarining rangiga ham 

oʻzgarishlar kiritildi. 

1930-1940-yillarda “popop” mashinalarida “palak”, “gulkoʻrpa”, “choyshab”, “dorpech”, 

“zardevorlar” koʻplab ishlab chiqariladi. 1950-1960-yillarda badiiy kashtachilik fabrikalari 

ishga tushadi va yoʻrmadoʻzlik yanada rivojlanadi. 

Shahrisabzda “Xujum” fabrikasi 1977-yildan boshlab shiddat bilan rivoj topa boshlagan. 

Keyinchalik “Hujum” fabrikasida ishchi soni 2000 nafar kishiga yetgan. Hozirda fabrikani 

Shahrisabzlik kashtadoʻz Mamadiyorova Yulduz opa boshqarib, 70 dan ortiq qizlar kashtachilik 

sirlarini oʻrgatib kelmoqda. Ular oʻz faoliyatini turli xil viloyatlarda olib bormoqda ular toʻqigan 

gilamlar va tikkan kashtalar chet elliklar hayratiga sazovor boʻlmoqda.  

Vohada ayollar kashtadoʻzlikning popop turi bilan shugʻullanib, hozirda qoʻl mehnati 

orqali kashta tikib yashil, sariq, qizil, qora, oq ranglardan foydalanar ekanlar. Bu ranglarning 

ham oʻz maʼnolari boʻlib, masalan yashil – bahor, qizil rang esa – gullar, oq rang – poklikni 

bildirar ekan[6]. Shahrisabz shahrida ham 15 yoshidan boshlab popur tikish sanʼatiga mehr 

bergan hatto ushbu kasbni yuksaltirishga va chet elliklar hayratiga sazovor boʻlayotgan 

kashtadoʻzlar oʻz faoliyatlarini shu tariqa olib bormoqdalar[7]. 

Tahlil va natijalar. Soʻnggi oʻn yillikda qoʻlda kashta tikish ommalashib, bu hunar turi 

oʻziga xos rivojlanib kelmoqda. Xonadonlarda oilaviy kashtachilik bilan shugʻullanuvchi 

Xaqnazarova (1941-yilda tugʻilgan) hozir ham nabira va kelinlariga kashtachilikdan saboq 

beradi[8]. Kashtachilikda Xursanoy buvi asosan, moʻlina, satin, shoyi kabi matolardan 

foydalangan. Bu matolar Urgutdan olib kelinar ekan. Ranglar esa asosan gullar, naqshlar 

rangiga moslab tanlanar ekan. Naqshlarda ular koʻpincha toʻq ranglardan foydalanishar ekan. 

Tumanning Navoiy mahallasida ham yoshi 80 ga yaqinlashib qolgan Mingsuluv buvining qoʻlda 

tikkan kashtalarida oʻzgacha bir mehr borligini kuzatish mumkin. 

Qarshi shahrida yashovchi mohir kashtachi Tursunoy Temirova 77 yoshda boʻlishiga 

qaramay kashtachilik bilan shugʻullanadi. Uning otasi Xudoyqulov Norchi kosib, onalari esa 

mohir kashtachi boʻlgan ekan. Tursunoy xola aslida mutaxassisligi ona tili va adabiyot 

oʻqituvchisi boʻlishiga qaramay, kashtaning samovar, taroqi va gajak kabi 7 xil turlaridan koʻp 

foydalanar ekanlar. Uylarida 1950-60 yillarda tikilgan oyna va taroq xaltalarini saqlab keladilar. 

Bu kashtalar har bir qizning sepida boʻlishi shart boʻlgan. Tursunoy xola Xotira va qadrlash kuni, 

Mustaqillikning 20-yilligiga bagʻishlab ajoyib kashtalar tikkanlar. Ulardan birida olov, 

ikkinchisida esa davlatimiz ramzi boʻlgan gerb tasvirlarini tikkanlar.  

Tursunoy xola Xoʻja jarroh qabrtoshi ustiga tikishni niyat qilib shahar hokimiyatiga 

murojaat qilganlar. Shahar hokimi Shuhrat Tursunov bu fikrni maʼqullab Tursunoy xola aytgan 

gʻijim baxmal matosini Namangandan keltirishni buyurganlar. Shu tariqa Tursunoy xola 

qabrtoshni ikki yil ichida toʻqib Qarshining 2700 yillik yubileyiga taqdim etgan. Undagi 

naqshlar Amir Temur davridagi yodgorliklarning naqshlar namunasidan olingan. Oʻz ishida 

mohir kashtachi boʻz baxmal, atlas, kabi matolardan foydalanadi. Axborotchi Tursunoy xola 

matolarni Koson, Namangan, Buxoro va Samarqanddan keltirganligini taʼkidladilar[9].  

Kasbi tumanida yashovchi kashtadoʻz Raʼno Mavsumova arab urugʻiga mansub boʻlib, 35 

yildan beri kashtachilik bilan shugʻullanib keladi. U kashtaning sanama va chizma usullaridan 

foydalanadi. Ayni bu usulda tikishni ahamiyatli tomoni tikilgan naqsh shakllari juda aniq 

chiqadi. Agar kashta tikish jarayonida atigi bir katak adashilsa ham shakl oʻzgarib ketadi[10]. 

Chizma usulida ham asos xuddi sanamadagidek bir xil. Uning sanamadan farqi shakllari sanab 

emas, balki chizib tikiladi. Bundan tashqari Raʼno opa qurgʻoqchilik bilan shugʻullanadi. 

Soʻzanadagi uchburchak qora va oq matolarning maʼnolari koʻz-suq(nazar)dan asrash 

maʼnosidagi koʻzmunchoq vazifasini bajarar ekan.  

Chiroqchi tumani Qalqama shirkat xoʻjaligining Langar qishlogʻidagi Xidirovlar 

xonadonida Zaynab momo kashta tikishda asosan qaytma, iroqi va suv choklaridan foydalangan.  

YUNESKO koʻmagida tashkil etilgan markazlar qatorida Shahrisabzda soʻzana tikish 

markazi (2005 yil) va turizmni rivojlantirish markazining kiritilishi vohada qadimdan 

hunarmandchilik yuksak darajada rivojlanganligidan darak beradi.  

Shuningdek, Oʻzbekiston “Hunarmand” uyushmasining 2008-yilda “Nodavlat va 

notijorat tashkilotlar Milliy Assotsiatsiyasi” va 2009-yilda esa Jahon “Hunarmandlar” 

uyushmasiga ham aʼzo boʻlishi mahoratli xalq ustalari, jumladan, oʻzbek kashtadoʻzlarining ham 

ishlab chiqarayotgan mahsulotlarini doimiy ravishda xorijga tanishtirish maqsad qilib olingan. 

Xalq amaliy sanʼatining hali ochilmagan qirralarini ilmiy jihatdan oʻrganish, xalq ijodining nodir 

namunalarini saqlash va kelajak avlodga yetkazish bugungi kunning bosh vazifalaridan biri 

boʻlib qolmoqda.  

Bugungi kunga kelib, vohada kashtachilik mahsulotlarini xorijiy davlatlarda namoyish 

qilish uchun keng imkoniyat yaratildi. Hunarmandlar dastlab Oʻzbekiston tovar ishlab 

chiqaruvchilar palatasiga, soʻng Savdo sanoat palatasiga kirdilar hamda turli koʻrgazma va 

yarmarkalarda faol qatnashmoqdalar.  

Milliy hunarmandchilik mahsulotlarini xorijiy mamlakatlarda oʻtkaziladigan koʻrgazma 

va yarmarkalarda taqdimot qilish va bu orqali hunarmandchilik mahsulotlarini tashqi 

bozorlarda sotishga koʻmaklashish maqsadida 20 dan ortiq turli tadbirlar, jumladan koʻrgazma, 

yarmarka, festival va savdo-koʻrgazmalarida 150 nafar hunarmandlarning ishtiroki 

taʼminlandi. Ushbu tadbirlarda 40 mingga yaqin hunarmandchilik mahsulotlari eksporti amalga 

oshirildi. Masalan, 2017-yilning 13-15-iyul kunlari AQShning Santa-Fe shahrida oʻtkazilgan 

“Xalq amaliy sanʼati xalqaro bozori” festivalida mamlakatimizdan 24 nafar hunarmandga 

uyushma tomonidan ushbu tadbirda ishtirok etishga amaliy yordam berildi[11]. Festivalda 

ishtirokchilar tomonidan 451 ming AQSH dollari miqdorida milliy hunarmandchilik 

mahsulotlari sotildi, tadbirda ishtirok etgan 30 dan ortiq davlatlarning vakillari orasida 

mamlakatimiz ishtirokchilari mahsulotlari realizatsiyasi boʻyicha eng yuqori oʻrinlarni 

egalladi[12]. 

Uyushma tomonidan xotin-qizlar oʻrtasida hunarmandchilikni rivojlantirish, ijtimoiy 

himoyaga muhtoj ayollarni qoʻllab-quvvatlash, ularning bandligini taʼminlashga koʻmaklashish, 

ularning hunarmandchilikka oid bilim va koʻnikmalarini oshirish maqsadida Qashqadaryo 

viloyatining Qamashi, Toshkent viloyatining hunarmandchilik kam rivojlangan Oqqoʻrgʻon va 

Quyichirchiq, Toshkent shahrining Chilonzor, Surxondaryo viloyatining Boysun tumani va 

Termez shahrida, Namangan viloyatining Norin va Uychi hamda Samarqand viloyatining 

Qoʻshrabot va Nurobod tumanlarida hunarmandchilikning kashtachilik yoʻnalishlari boʻyicha 2 

oylik bepul oʻquv kurslari tashkil etildi va samarali yakunlandi. Va bu harakatlar soʻnggi yillarda 

oʻzini tasdigʻini topmoqda. 

Qashqadaryo vohasida tikilgan kashtalar mato yuzasining butun qismini egallagan. 

Ayniqsa, kelin sepidagi bir necha turdagi kashtalarning boʻlishi shart hisoblangan[13]. Hozirgi 

kunga kelib vohaning ayrim qishloqlarida sepga kashta mahsulotlarini solish odati saqlanib 

qolgan. Kashtalar tikilgan kiyimlar, kashta buyumlari oʻtgan davr mobaynida garchi 

oʻzgarmagandek tuyulsa-da, kashta naqshlarida, tikish uchun ishlatiladigan choklarni tikish 

usullarida va ularga ishlatiladigan matolarda jiddiy oʻzgarishlar boʻldi. 

Hozir kashtalarning turlari ham, undan foydalanish ham oʻzgarib ketdi. Qolaversa, bunga 

sabab dastlab Oʻzbekistonda XX asrning boshlarida yoʻrmadoʻzlikning keng rivojlanishi va 

yoʻrma tikish mashinasining paydo boʻlishidadir. Qoʻlda kashta tikish usullari ichida yoʻrmab 

tikish eng murakkab usullardandir. U kashta ignasi yoki ilgakchada tikiladi. Chevarlar oddiy 

ignada chambaraksiz gul tikishadi, yoʻrma bigiz uchun esa chambarak tortiladi[14]. 

Oʻzbekistonning badiiy kashtachiligida koʻplab texnik usullar hozirgi kungacha samarali 

qoʻllanilib kelinmoqda. Xususan, choklarni yoʻrmalash, detallarni mayda pardozlashga katta 

ahamiyat berilgan. Tasvirlarning yirik parchalari yoki bir yoqlama tekis bosma bilan tikilib, 

pishiq, sal-pal boʻrtiq taglik tashkil qilgan, yoki boʻlmasa mayda yarim katak shaklidagi 

naqshning ustki qismini dona-dona qilib koʻrsatuvchi iroqi, yoki tasir kuchi aniq hisobga 

olingan qimmatbaho toshlarning tovlanishiday taassurot tugʻdiradigan toʻqima baxyali yoʻrma 

tikiladi. Yoʻrma koʻpincha jiyaklarga va naqshlar tarhini ajratishga ishlatilgan. Shuni aytish 

kerakki, har bir baxya koʻplab variantga ega boʻlgan. Kashtachilik sanʼatining har xil 

markazlarida tikishning muayyan usulini afzal koʻrishgan, bu esa mahalliy uslublarning 

vujudga kelishiga sabab boʻlgan. 

Bugun respublika iqtisodiyotida jahon andozalariga toʻgʻri keladigan mahsulotlarning 

yangi turlari ishlab chiqilib, kichik va oʻrta biznesni rivojlantirish ishlari amalga oshirilmoqda. 

Yangi ishchi oʻrinlari, mahalliy xomashyolardan mahsulot ishlab chiqarish ham yoʻlga qoʻyilib, 

jahon bozoriga mahsulot chiqarishga yoʻl ochildi. 

Respublikamizda hunarmandchilik taraqqiyoti uchun shart-sharoit va imtiyozlar 

yaratilgan, yaʼni uy sharoitida roʻyxatga kirgan xalq badiiy hunarmandchiligi va amaliy sanʼati 

buyumlarini ishlab chiqarish boʻyicha yakka tartibdagi mehnat faoliyati bilan band boʻlgan 

shaxslar qatʼiy belgilangan soliq toʻlashdan, xalq badiiy hunarmandchiligi va qoʻlda ishlangan 

amaliy sanʼat buyumlarini sotishdan olinadigan daromaddan yagona soliq toʻlovi toʻlashdan 

2017-yil 1-yanvargacha ozod etildi, shuningdek, oʻzlari yasagan buyumlarini mamlakatimizdan 

tashqarida sotish, koʻrgazmalarga qatnashish uchun boj toʻlovi toʻlamadilar. 

2018-yil 3-fevraldagi “Oʻzbekiston Respublikasi turizm salohiyatini rivojlantirish uchun 

qulay shart-sharoitlar yaratish boʻyicha qoʻshimcha tashkiliy chora-tadbirlar toʻgʻrisida”gi 

Farmoni ijrosini taʼminlash, shuningdek, hududlarni barqaror ijtimoiy-iqtisodiy 

rivojlantirishning eng muhim omillaridan biri sifatida ichki turizmni jadal rivojlantirish, 

fuqarolarni mamlakatimizning madaniy-tarixiy merosi hamda tabiiy boyliklari bilan 

tanishtirish maqsadida “Ichki turizmni jadal rivojlantirishni taʼminlash chora-tadbirlari 

toʻgʻrisida”gi qarorning qabul qilinishi mamlakatimiz ijtimoiy hayotidagi muhim voqealardan 

biri boʻldi. Ushbu qaror orqali ichki turizm infrastrukturasi tobora rivojlanib borayotgan 

shaharlarda xorijlik sayyohlarga oʻzbek hunarmandlari sovgʻabop hunarmandchilik buyumlari 

yaratmoqdalar. Respublikada hunarmandchilik bilan nafaqat yakka tartibdagi tadbirkor 

sifatida, balki oilaviy tadbirkorlik, yuridik shaxs tashkil etmagan oddiy shirkat shaklida ham 

shugʻullanish mumkin. Hozirgi kunda aytib oʻtish kerakki, badiiy kashtachilikning 

rivojlanganligi bilan birga anʼanaviy xususiyatlar qorishib ketgan. Yoki qisqa qilib aytganda 

kashtalar badiiylashtirilgan. Bu sovet davrida hunarmandchilikning noanʼanaviy usullarining 

kirib kelishi bilan bogʻliq.  

Badiiy kashtachilik – bezak sanʼati turi boʻlib, turli ip va ipaklar vositasida sidirgʻa mato 

sathiga aniq shakllarni ifodalagan holda igna yoki uchi ilmoqli bigiz vositasida usta chevarlar 

tomonidan zoʻr mahorat bilan tikiladi.  

Kashta – biror mato yoki libos, kiyimga turli naqsh yoki tasvirlar tushirish usuli desa, 

boʻladi, shuningdek, kashta nafaqat kiyim yoki liboslarda, sidirgʻa matolarda, balki har xil uy-

roʻzgʻor buyumlarini bejirim qilib bezashda ham keng qoʻllaniladi. Shunisi ham borki, 

kashtachilik davrlar osha sayqal topib va mazmunan boyib, naqsh hamda tasvirlar shakli 

koʻpayib, alohida yaratilgan butun bir sanʼat asari darajasiga koʻtarilgan. Boshqa xalqlar amaliy 

sanʼati turlari kabi kashtachilik ham takomillashib, ham zamonaviylashib borgan. Ilk davrlarda 

esa kashta faqat ip, yaʼni paxta, jun, zigʻir kabi tabiiy tolalardan tikilgan. Bugungi kunda 

kashtachilikda sunʼiy tolalardan tayyorlangan pishiq iplar, zar simlar, hatto xom charmdan 

ensiz qilib tayyorlangan tasmalardan ham keng foydalanilmoqda. Shu tariqa kashtachilik keng 

qamrov kasb etib, mazmunan boyib, turlari esa koʻpayib bormoqda. 

Muhokama. Xalq hunarmandchiligining boshqa turlari kabi kashtachilik ham juda 

qadim tarixga ega, deya taʼriflash mumkin. Haqiqatan ham voha kashtachilik maktabiga xos 

boʻlgan buyumlar soni koʻp. Turmush sharoitlari oʻzgarib, kundalik ehtiyoj ortgani sayin 

bunday buyum, jihozlar soni, ularning shakli ham oʻzgarib borgan. Chunki odamlar 

turmushlarini yanada chiroyliroq, madaniyatliroq qilishga bir umr intilib yashaganlar va 

yashaydilar. Lekin aytib oʻtish joizki, vohada juda qadimdan buyon xonadonlarni bezab 

kelayotgan soʻzana, zardevor, doʻppi, choyxalta, oynaxalta, ayrim liboslardagi kashtalar, 

masalan, belqars, roʻmolcha, roʻmol va boshqalar hali hanuz oʻz oʻrni va shaklini oʻzgartirmagan.  

Shuni ham alohida taʼkidlab oʻtish zarurki, Qashqadaryo kashtachilik maktabi asosan 

ikki xil yoʻnalishda – Shahrisabz va Qarshi uslubida shakllana borgan. Bu usullar bir-biridan 

keskin farq qilmasa-da, lekin naqsh turlari, shakllar, ranglar jihatidan oʻzaro ajralib turadi. 

Qadimiy anʼanalarga koʻra, kashta bilan shugʻullanuvchi chevarlik har bir oilada oʻsayotgan qiz 

bola uchun ijobiy anʼanaga aylangan. Shunga koʻra, boʻlajak kelin juda yoshligidanoq oʻz sepini 

oʻzi tikkan kashtalar bilan boyitib va toʻldirib borgan. Kashtalar qanchalik koʻp, nafis va chiroyli, 

didli boʻlsa, qayliq-kelinchak ham oʻshancha hurmatga loyiq koʻrilib, chevarligi maqtalgan. 

Voha kashtachilari mahorat va sanʼati ayniqsa, kashta uchun tanlangan ranglarning tiniqligi, 

tikish usulining oʻziga xos, pishiq hamda bejirimligida yanada yorqinroq namoyon boʻladi. Voha 

kashtachilariga xos xususiyatlar sirasiga kashtalar asosan toʻq qizil, toʻq sariq yoki qora sidirgʻa 

rangli matolarga oddiy ip yoki ipak bilan tikilishini kiritish mumkin.  

Kashtadoʻzlikka xos boʻlgan soʻzana, zardevor va boshqa buyumlar haqida atroflicha soʻz 

yuritilib, taʼriflangunga qadar bu ish uchun tayyorlanadigan ip, ipni boʻyash jarayonlariga, 

tabiiy ranglar olish usullariga toʻxtalib oʻtmoq zarur. Zero, kashta uchun mato tanlash qanchalik 

muhim boʻlsa, ip tayyorlash va uni boʻyash jarayonlari ham oʻshancha muhim ahamiyatga 

egadir. Chunki kashta uchun iplar kabi, barcha boʻyoqlar ham asosan qoʻlda, tabiiy usulda, 

Shahrisabz va Kosonda rang toshlardan, oʻsimlik va giyohlardan, shuningdek turli oʻsimliklar 

bargi va mevalar poʻstloqlaridan tayyorlanadi. Qolaversa, hanuzgacha kashtachilar ip 

tayyorlash va boʻyashda asriy anʼanalarga, oʻrnatilgan qatʼiy qoidalarga toʻla amal qiladilar. Bir 

qarashda oddiy, ammo aslida juda murakkab texnologiyalar hamon saqlanib kelayotganligidan 

dalolatdir.  

Respublika hududida mavjud kashtachilik maktablari juda boy tarixiy-ijtimoiy, falsafiy-

ramziy hamda amaliy sanʼatning rang-barang koʻrinishi bilan alohida oʻrin tutadi.  

Kashtadoʻzlik buyumlari tikilishiga qarab, urf-odatlarga koʻra, shuningdek, jinsiga, 

kiyimlarga tikilgan kashtalarga koʻra, bosh kiyimlar kashtalari, oyoq kiyimlari va ust kiyimlar 

kabi kashta buyumlariga boʻlingan. Shuningdek, hozirgi kunda oyoq kiyimlariga tikiladigan 

kashtalarni alohida aytib oʻtish mumkin. Bu esa oʻz navbatida kiyimlarga tikilgan kashta 

bezaklari ularning tantanavorligi va hashamdorligiga xizmat qiladi.  

Kashtalar asosan uy bezaklari uchun tikilgan. Yirik kashtalar esa qizlar hayotining eng 

quvonchli va baxtli damlari bilan bogʻliq boʻlgan. Kelin asosan boʻlajak oilasiga atab turli xil 

naqshdagi katta-kichik kashtachilik buyumlarini tikib, bezak berib sepiga solib qoʻygan. Deyarli 

har bir oila ayoli yoki qizi oʻz ehtiyoji uchun kashtachilik bilan shugʻullangan boʻlib, asosiy uy 

mashgʻuloti hisoblangan. Shuning uchun Shahrisabzning har bir oilasida voyaga yetayotgan qiz 

bolaga yoshligidan oʻrgatilgan. Qadimiy anʼanalarga koʻra, sepni tikayotgan yosh kashtadoʻz 

sochiq, kuyov dasturxon, devor choyshab, yostiq jild, roʻmolcha va boshqa kashta buyumlarini 

qoʻshib tikishadi. Kashtalar qancha nozik va bejirim boʻlsa, shunchalik qimmat narxga 

baholanadi. 

Oʻz davrining eng isteʼdodli chizmakash ayollari kashta matosiga qamishdan yasalgan 

qalamlar bilan turli xil naqsh va gullarni solganlar. Bu naqshlar chizmasi bilan bir-biridan farq 

qilgan va asrlar osha sayqallashib barchani oʻziga rom etib kelgan.  

Xulosa. Xulosa oʻrnida shuni aytish mumkinki, bu xususiyatlar birinchidan, milliy 

an'analar va hunarmandchilikning davomiyligini ta'minlasa, ikkinchidan, yoshlarni hunarli 

qilish bilan birga ularda mehnatga layoqat, koʻnikma hosil qiladi va boʻsh vaqti toʻldiriladi. Yana 

shogirdga ustozlik tarbiyasi berilib, milliy qadriyatlarga mos dunyoqarash va axborot 

xurujlariga qarshi immunitet shakllanishiga koʻmaklashiladi. Bunday masʼuliyatni anglash va 

unga yarasha amaliy harakat milliy hunarmandchiligimizning jamiyatdagi nufuzi hamda 

jahonda mavqeini mustahkamlash bilan birga mamlakat ravnaqini ham ta'minlaydi. 

 
Adabiyotlar//Литература/References: 

 
1. Дала ёзувлари. Яккабоғ тумани. Каштадўз Муродова Наргизадан ёзиб олинди. 2011 

йил. 

2. Дала ёзувлари. Шаҳрисабз шаҳри. Кулоллик маҳалласи. 2018 йил. 

3. Каримов К. Ипаклари тиллодан // Қашкадарё газетаси.  

4. Дала ёзувлари. Қарши тумани, Патрон қишлоғи. 2017 йил.   

5. Морозова А. Ўзбекистонда йўрмадўзчилик... – Б.12. 

6. Дала ёзувлари. Яккабоғ тумани, Мустақиллик маҳалласи. Ҳунарманд 1970 йилда 

туғилган  Паравиддинова Шарофат билан суҳбатдан олинди. 2015 йил. 

7. Дала ёзувлари. Шахрисабз шаҳри, Завқий кўчаси. Каримова Наргизадан ёзиболинди. 

2019 йил.  

8. Дала ёзувлари. Яккабоғ тумани, Додқуш қишлоғи 2013 йил. 

9. Дала ёзувлари. Қарши шаҳри. Каманди ва Бўстон  маҳаллалари. 2022 йил. 

10. Дала ёзувлари. Касби тумани. Қамаши қишлоғи, Сардоба маҳалласи Раъно 

Мавсумовадан ёзиб олинди. 2021 йил. 

11. Республика “Ҳунарманд” уюшмаси жорий архиви материаллари. 2018 йил. 

12. Республика “Ҳунарманд” уюшмаси ҳисоботларидан. 2018 йил. 

13. Дала ёзувлари. Қашқадарё вилояти. Муборак тумани Қарлиқ қишлоғи. 2018 йил. 

14. Дала ёзувлари. Косон тумани. Жиззалик маҳалласи. 2019 йил. 
 

 
 



662 
 

 

 

SCIENCEPROBLEMS.UZ 
 

ИЖТИМОИЙ-ГУМАНИТАР ФАНЛАРНИНГ 

ДОЛЗАРБ МУАММОЛАРИ 
 

№ 12/1 (3) – 2023 

 
АКТУАЛЬНЫЕ ПРОБЛЕМЫ СОЦИАЛЬНО-

ГУМАНИТАРНЫХ НАУК 
 
 

ACTUAL PROBLEMS OF HUMANITIES AND SOCIAL SCIENCES 

 
 

 

Ижтимоий-гуманитар фанларнинг 

долзарб муаммолари” электрон 

журнали 2020 йил 6 август куни 1368-

сонли гувоҳнома билан давлат 

рўйхатига олинган. 

Муассис: “SCIENCEPROBLEMS TEAM” 

масъулияти чекланган жамияти 

 

Таҳририят манзили: 

100070. Тошкент шаҳри, Яккасарой 

тумани, Кичик Бешёғоч кўчаси, 70/10-

уй. Электрон манзил: 

scienceproblems.uz@gmail.com 

Боғланиш учун телефонлар: 

(99) 602-09-84 (telegram). 

 

 

  ISSN: 2181-1342 (Online) 

 Сайт: https://scienceproblems.uz 

 DOI: 10.47390/SP1342V3I12.1Y2023 
 

mailto:scienceproblems.uz@gmail.com
https://scienceproblems.uz/

